
A epifanía polo sexo
Nalgún momento da nosa historia lite-
raria houbo unha certa preocupación
pola falta de cultivo da temática eróti-
ca, tanto na poesía como na narrativa.
Resultaba atípico que nun país coa falta
de complexos que ten o noso no relati-
vo a falar da sexualidade tivese o tema
tan pouca representación xustamente
no campo da literatura. aínda tendo en
conta o peso neste dos anos da ditadura.
Nese sentido, aínda que a poesía xera-
da por algunhas iconas dos oitenta veu
cubrir algo o baleiro, a súa face requin-
tada viña por veces afastar o discurso
de moitas das lecturas posíbeis e dun-
ha parte importante do público. Segu-
ramente foi coa chegada da chamada
xeración dos noventa, onde a pegada
da poesía da experiencia se mesturou
cunha forte vontade anti-solemne coa
aposta por levar o xénero ao pé das rúas
outra vez, cando a lírica erótica galega
entrou nunha nova idade. Posibelmen-
te, unha idade de ouro.

Verónica Martínez pertence xeracio-
nalmente a ese grupo de poetas dos no-
venta, e chegou a debutar xustamente
na recta final da mítica editora Letras
de Cal. Tras un longo silencio, trufado
de participacións en obras colectivas
e algún premio literario, a autora vol-
ve á escrita pública con Lusocuria, un-
ha obra que poderiamos cualificar co-
mo sorprendente por varios motivos. O
primeiro. a cuestión, sempre destacábel
neste país, de que sexa o seu debut na
norma ortográfica que compartimos co
alén Miño. O segundo, o feito de tratarse
dun poemario onde o sexo explícito ten
un protagonismo fulcral, converténdo-
se no seu eixo central e facendo que por
momentos pareza que nos atopamos an-
te un diario erótico. Resulta inevitábel.
lendo este libro, pensar nalgunhas das
novelas do xénero que escandalizaron
ás sociedades occidentais hai unhas dé-
cadas. Con elas comparte a importancia
do protagonismo feminino, o ton, que

por momentos semella de confidencia,
e tamén o papel que a sexualidade to-
ma na vida das protagonistas (neste ca-
so do eu lírico), marcando os ritmos da
súa vida e dando lugar a un renacemen-
to persoal que ten moito de epifánico,
en canto experiencia transformadora
ou novo espertar. O mundo pasa a re-
interpretarse na súa clave, as guerras
líbranse en dormitorios e os conflitos
laborais pasan a loitarse entre as sabas.
A paixón converte o mundo nunha pai-
saxe, un escenario que só ten o seu sen-
tido de ser en relación á forza do desexo
que o envolve. Un desexo en permanen-
te tensión (De facto que pouco dura/ o

sexo e certa / em relação
ao desejo) que aparece co-
mo un camiño para a ex-
plicación. non só das re-
lacións amorosas, senón
tamén do propio mundo
que as rodea.

Ao mesmo tempo, a
experiencia sexual vai
ligada ao sentimento do
amor. pero dalgunha for-
ma aparece nunha rela-
ción atípica, como un ele-
mento autónomo deste.
Unha forza desbocada
que arrastra o devir da
voz protagonista mesmo
contra a súa propia von-
tade e fronte ás nocións
tradicionais do que é co-
rrecto ou aconsellábel e
que a liga a un estado
de felicidade por riba de
calquera outra conside-
ración (Qualquer / coisa
/ antes / de reconhecer
/ que sou feliz com vo-
cê). É o sexo, en todas as
súas múltiples variantes.
en todas as súas formas
posibeis e en todos os rit-
mos, incluídos os xogos,

pero tamén a desgana e o esgotamen-
to, o que rexe o ritmo do libro, un ritmo
que vai aumentando a súa intensidade
con poemas de versos curtos até unha
conclusión pausada final.

Cabe resaltar tamén como a temática,
explícita e descarnada, aparece acom-
pasada cunha lingua que non evita eses
mesmo trazos, aparcando o mundo de
simbolismos e suxestións que tanta for-
tuna fixo noutras liñas poéticas.

Lusocuria representa logo unha ache-
ga sorprendente e disonante, un paso
máis no longo camiño da poesía erótica
galega dos nosos días.
Mario Regueira

